
Hvernig verða mannvirki árið 2150?

Svona sér Arnhildur fyrir sér að mannvirki geti litið út á Íslandi árið 2150. Í þágu umhverfisins geti verið hagstætt að nota hraun. Ljósmynd/S.AP Arkitektar

Arkitektinn Arnhildur Pálmadóttir hefur talað fyrir umbreytingum í hönnun og framkvæmd mannvirkja. Hún er eigandi S.AP Arkitekta og
hefur, ásamt börnum sínum Arnari og Björgu Skarphéðinsbörnum, búið til sýndarveruleika sem sýnir fram á hvernig mannvirkjagerð
gæti litið út á Íslandi um árið 2150. Arnhildur ræddi verkefnið við Morgunblaðið en hún kom fram á Janúarráðstefnu Festu í Hörpu í
fyrradag.

„Í tengslum við þemað hjá Festu, umbreytingar, þá er tilgangurinn með þessu að það gangi ekki að við höldum bara áfram eins og við
erum að gera. Við þurfum að þvinga í gegn einhverjar breytingar. Þetta snýst svolítið um að horfa fram í tímann því það leiðir okkur
hraðar að breytingum. Við t.d. byggðum öll hús úr timbri í byrjun síðustu aldar en 30 árum seinna vorum við allt í einu bara að byggja úr
steypu. Umbreytingar geta orðið á mjög stuttum tíma,“ segir hún.

Fjölskyldufyrirtæki
Arnhildur segir innblásturinn koma frá vísindaskáldskap, bæði kvikmyndum og bókum. Þau hafi ímyndað sér hvaða byggingarefni væri
umhverfisvænast að nota á Íslandi árið 2150, eitthvað sem nóg væri af í náttúrunni. Þau hafi byrjað að velta þessu fyrir sér um 2018 og
dottið í hug Holuhraun, þar sem upp komi ótrúlegt magn af bráðnu hrauni. Hraun sé þegar notað í steypu en þeim hafi dottið í hug hvort
hægt væri að móta það þegar það er enn þá í fljótandi formi.

„Þá sáum við fram á að heilu borgirnar gætu risið á mjög stuttum tíma,“ segir Arnhildur. Eldgosamengunin væri hvort eð er að eiga sér
stað og væri miklu minni en dagleg mengun manna í dag. Verkefnið hafi þá verið sett fram sem vísindarannsóknir, bíómynd og
tölvuleikur.

Sonur Arnhildar er nýútskrifaður arkitekt og vinnur hönnunina með móður sinni en dóttir hennar er fatahönnuður og hannar fólkið og
fatnaðinn. Þá fengu þau rithöfundinn Andra Snæ Magnason til að skrifa sögurnar og fengu þannig betri tengingu við framtíðarsýnina.

„Við erum svona að ímynda okkur fram í tímann. Það er svolítið skemmtilegt að við héldum að þetta væri „sci-fi“ og svolítið klikkað, en
þegar við fórum að tala um þetta við vísindafólk og tæknifólk þá sá það fullt af tækifærum, að það væri alveg hægt að hanna vélar til að
framkvæma þetta. Þá verður maður bjartsýnni fyrir framtíðinni, að vita að það séu tækifæri sem felist í því að gera eitthvað svona,“ segir
hún.

Verkefnið var framlag Íslands til Feneyjatvíæringsins í arkitektúr á síðasta ári og hefur nú verið sett upp á Listasafni Reykjavíkur, þar sem
gestir og gangandi geta séð bíómyndina, tölvuleikinn og rannsóknirnar sem búa að baki.

Sukanya Mukherjee, Arnar, Björg og Arnhildur. Ljósmynd/Sonja Margrét Ólafsdóttir

Endurnýtt gler úr Smáraturni
„Við þurfum að gera breytingar í mannvirkjagerð,“ segir Arnhildur. Það sé eitt af þeim kerfum sem mengi hvað mest í heiminum í dag.
„Það er erfitt að breyta því. Þetta eru dýrar og flóknar framkvæmdir.“

Sjálf hafi hún nálgast arkitektúr á tvo vegu: annars vegar hvað hún gæti gert í mannvirkjagerð í dag og hins vegar hvað hún myndi gera ef
ekkert kerfi og reglur væru og hún gæti gert það sem henni dytti í hug.

„Fyrir fyrri hlutann er ég í rauninni að nota hvert verkefni sem greiningar- og rannsóknarverkefni til að varpa ljósi á það sem mætti betur
fara, eins og hve mikill byggingarúrgangur fellur til og við getum nýtt betur. Það er alveg gríðarlegt magn og því er bara hent á þannig
hátt að það er ekki hægt að nýta það, nema við kæmumst að því fyrr í ferlinu,“ segir hún.

Þannig hafi hún einnig skoðað hvort hægt sé að byggja hús með minna kolefnisspor en hefðbundið viðmiðunarhús á Íslandi. Hún hafi
ekki leitast við að votta það formlega heldur bara vandað til verka í hverju skrefi og skoðað samanburð áður en hönnunin er kláruð. Í
þessum verkefnum hefur hún reynt að nota eins lítið af efni og hægt er en þó halda sig innan kostnaðar- og tímaáætlunar. Það var
þannig sem hún vann hönnun hússins á Frakkastíg 1 fyrir IÐU fasteignaþróunarfélag. Þar nýtti hún vegrið sem útveggjaklæðningu og gler
úr Smáratorgsturni í gluggana í sameigninni.

„Eik fasteignafélag hefur verið að gera upp tvær hliðar á Smáratorgsturni og taka niður gler, en glerskífurnar eru fullkomlega í lagi. Ef gler
fellur til á Íslandi er það bara brotið og notað í landfyllingu en við erum að sýna fram á að við getum notað þessar glerskífur, hreinsað
þær og sett þær aftur saman í tvöfalt gler eins og við notum í húsum í dag. Við unnum það með Íspan og allur sameignarglugginn er úr
þannig gleri,“ segir hún.

Þannig segir hún að vel sé hægt að nýta betur byggingarefni í samstarfi við iðnaðinn, sem spari um leið mikinn framkvæmdakostnað.

Það sama var gert á Háteigsvegi 59. Þar voru nýttir úrgangsstraumar af timbri sem fallið hefur til, bæði við framkvæmdina sjálfa og frá
Húsasmiðjunni. Viðurinn var þá brenndur og settur í útveggjaklæðningu á húsinu.

„Þar notuðum við líka tilbúna glugga sem einhver hafði ekki sótt og átti að henda. Við hönnuðum gluggana bara inn í húsið okkar. Þannig
að þar er sameignarglugginn líka svolítið skemmtilegur, með gluggum sem áttu að hafa eitthvert annað útsýni. Það verða til svo miklu
skemmtilegri sögur þegar við notum efni sem hafa einhverja sögu að segja,“ segir Arnhildur að lokum.

Við hönnun hússins voru úrgangsstraumar af timbri nýttir. Ljósmynd/S.AP Arkitektar

